
GOUVÈNÈ CUOMO ANONSE LANSMAN GWOUP TRAVAY SOU PREVANSYON 
SWISID LA  

  
Kowalisyon an pral Kolabore pou Fòje Sansibilizasyon pou yon Aksè a Sèvis Sipò 

yo  
  

Lap Konsantre sou Prevansyon nan Gwoup ki Arisk Elve yo ki gen ladan 
Adolesan, Ansyen Konbatan ak Kominote LGBT la 

  
  
Jodi a, Gouvènè Andrew M. Cuomo te anonse fòmasyon Gwoup Travay sou 
Prevansyon Swisid Eta New York la (New York State Suicide Prevention Task Force) ki 
gen ladan lidè ki soti nan ajans eta a yo, gouvènman lokal yo, gwoup san bi likratif yo, 
ak lòt espesyalis ki gen renonme nan travay prevansyon swisid yo. Yo te premye 
anonse kreyasyon Gwoup Travay la nan Diskou Eta Leta 2017 Gouvènè Cuomo a.  
  
“Ogmantasyon kantite moun ki touye tèt yo nan tout peyi a inakseptab, epi New York 
pral kontinye fè sansibilizasyon ak prevansyon pou swisid premye priyorite jiskaske nou 
mete fen a epidemik sa a”, Gouvènè Cuomo te deklare. “Gwoup Travay sou 
Prevansyon Swisid la pral konsantre sou kominote ak gwoup ki arisk elve yo pral ajoute 
sou efò pou reponn defi sa a, epi l ap ede konstwi yon New York ki pi solid, ki pi an 
sante pou tout moun.”  
  
Christopher Tavella, PhD, ki se Komisè Egzekitif Adjwen Biwo Sante Mantal (Office of 
Mental Health, OMH) Eta New York la, ak Peter Wyman, PhD, ki se Pwofesè Depatman 
Sikyatri nan Fakilte Medsìn ak Dantisri nan Inivèsite Rochester a (University of 
Rochester School of Medicine and Dentistry) ap koprezide Gwoup Travay la. Ou kapab 
jwenn lis konplè manm Gwoup Travay la isit la.  
  
Manm Gwoup Travay la pral egzamine ak evalye sèvis ak politik pwogram prevansyon 
swisid yo. Manm yo pral fè rekòmandasyon pou yo ogmante aksè, sansibilizasyon, ak 
sipò pou timoun, adolesan ak adilt ki gen bezwen asistans yo. Gwoup Travay la pral 
eksplore metòd pou abòde ak prevni entimidasyon ak entimidasyon sou entènèt, sa ki 
pral gen enpak negatif sou sante mantal moun yo epi nan kèk ka li ka lakoz yon seri 
timoun ak jèn adilt touye tèt yo.  
  
Konsantrasyon sou Gwoup ki Arisk Elve yo  

Gwoup Travay la pral konsantre sou prevansyon swisid kap sible gwoup demografik ki 
arisk elve yo ak popilasyon espesyal yo, ki gen ladan manm kominote LGBT yo, ansyen 
konbatan yo, moun ki soufri maladi mantal yo, ak moun kap lite ak itilizasyon alkòl ak 
dwòg yo. Ansyen konbatan Eta New York la yo reprezante plis pase 15 pousan nan 
kantite swisid yo, alòske onivo nasyonal, li kat fwa pi fasil pou adolesan LGBT yo eseye 
touye tèt yo pase kamarad ki pa fè pati kominote LGBT a yo.  
  
Lòt popilasyon ki arisk elve yo gen ladan gason ki gen laj mi yo ak adolesan fi ki orijin 
latinn yo.  
  
New York te senkyèm kote ki gen plis swisid nan peyi a, avèk 1,652 moun ki te touye tèt 
yo an 2015, epi yo estime pou chak moun ki touye tèt yo gen 25 moun ki tante men ki 
pa rive touye tèt yo. An 2014, nan Eta New York te gen plis pase 21,000 moun ki te 
etène lopital ak ki te al nan sal dijans paske yo te blese fè tèt yo, epi adolesan yo konte 
nan nonb blesi elve sa yo nan yon fason dispwopòsyone.  
  
Fòmasyon Gwoup Travay la respekte pwomès Gouvènè a te fè ke lap priyorize 
prevansyon swisid epi abòde bezwen pou gen plis sansibilizasyon pou sèvis sipò nan 
tout kominote atravè eta a yo.  
  
Doktè Ann Marie T. Sullivan, ki se Komisè Biwo Sante Mantal nan Eta New York, 
te deklare, “Lè gen yon pwoblèm ki konplèks tankou swisid, li enpòtan anpil pou nou fè 
yon efò kolektif ki byen kowòdone, ki gen ladan sistèm sante ak swen sante 
konpòtmantal nou an yo, ansanm ak lekòl, kominote ak pati ki konsène yo. Gwoup 
Travay Gouvènè a pral ede nou kolabore epi pataje meyè enfòmasyon ak pratik ki 
disponib yo”.  
  
Komisè Edikasyon Eta a, MaryEllen Elia te deklare, “Reyalite tris la sèke swisid se 
dèzyèm bagay ki lakoz plis lanmò pami jèn yo epi se yon trajedi kap repete toupatou 
atravè tout kominote a. Atravè patenarya n ap kontinye fè ak Biwo Sante Mantal la epi 
kounye a ak Gwoup Travay sou Prevansyon Swisid la, nou kapab––epi nou  
dwe––redwi kantite swisid yo epi pwomouvwa sante mantal toupatou atravè eta a”.  
  
Manm Komisyon Depatman Sante Eta New York la, Doktè Howard Zucker te di, 
“Swisid nan Eta New York se yon trajedi nou ap wè plis, pa mwens, espesyalman pami 
jèn ak lòt adilt yo. Efè pèt sa yo ap pwopaje atravè fanmi ak kominote yo. Depatman 
Sante a pran angajman pou l travay ak Gwoup Travay la pou yo elabore estrateji pou fè 
prevansyon, ogmante aksè a sèvis sante konpòtmantal yo, ak amelyore kalite lavi pou 
tout Nouyòkè”.  
  
Komisyonè pa Entèrim Depatman Koreksyon ak Sipèvizyon Kominotè 
(Department of Corrections and Community Supervision, DOCCS), Anthony J. 
Annucci, te deklare, “DOCCS ap konsantre sou sipò pou fanm ak gason k ap pase tan 
travay yo nan anviwonnman ki pafwa difisil ak estresan pandan yap eseye ekilibre 
plizyè defi nan lavi pèsonèl yo. Atravè fòmasyon pou anplwaye yo ak ekip jesyon selil 
èd sikolojik yo, Depatman an te kreye yon kilti sansibilizasyon sou kijan pou yo abòde 
ak reponn ak faktè swisid yo rapidman. Nou tout ap veye youn sou lòt paske swisid 
prevantab”.  
  
Sipè-entandan Lapolis Eta George P. Beach II te deklare, “Twoupè nou yo temwen 
lapèn ak devastasyon yon moun kite dèyè lè l deside touye tèt li. Nou pran angajman 



 

 

pou nou travay ak patnè gwoup travay nou an yo pou nou egzamine kòz yo epi jwenn 
solisyon ki pral ede sipòte sila yo ki bezwen asistans”.  
  
Komisè Biwo pou Asistans Tanporè ak Andikape yo Samuel D. Roberts te 
deklare, “Gouvènè Cuomo kwè fèmeman nan pwoteksyon sila ki pi vilnerab yo epi li 
enpòtan anpil pou nou bay yo sipò nan kad efò sa a. Gwoup Travay la pral egzamine ak 
evalye koz swisid atravè tout espèk lan yo, epi kowòdone sèvis pou asire nou moun ki 
arisk yo gen aksè a sipò ak tretman ki efikas”.  
  
Delege pa Enterim Biwo Sèvis Timoun ak Fanmi la (Offfice of Children and Family 
Servicies, OCFS), Sheila J. Poole, te deklare, “OCFS fyè pou nou sèvi nan gwoup 
travay enpòtan sa a. Malerezman, depresyon, adiksyon, enfliyans medya ak lòt faktè yo 
te lakoz yon ogmantasyon trajik nan kantite swisid pami jèn yo nan ane ki fenk sot pase 
yo. Nou pran angajman pou nou redouble efò nou ap fè an kowòdinasyon ak ajans eta 
omològ nou yo ki fè pati gwoup travay sa a pou prevni swisid pami jèn yo”.  
  
Komisè Biwo pou Sèvis Abi Alkòl ak Sibstans lan (Office of Alcohol and 
Substance Abuse Services, OASAS), Arlene González-Sánchez te di, “Malerezman, 
pou anpil moun, swisid ak twoub itilizasyon dwòg ak alkòl yo lye, epi apwòch pou pran 
swen yo bezwen reflete reyalite sa a. Gwoup Travay sou Prevansyon Swisid Eta New 
York la pral ranfòse kapasite nou genyen pou nou ofri swen global bay Nouyòkè ki pi 
vilnerab ki bezwen yo”.  
  
Greg Olsen, ki se Direktè Pwovizwa Biwo Eta New York pou Vyeyès la (New York 
State Office for the Aging), te di, “Mwen aplodi Gouvènè Cuomo pou lidèchip li nan 
kreyasyon Gwoup Travay sou Prevansyon Swisid la. Yon trè gran enkyetid pou 
granmoun aje ki sosyalman izole yo, sa ki souvan lakoz yo an movèz sante, yo soufri 
depresyon, epi yo a yon risk ki pi elve pou yo touye tèt yo. Kowalisyon an pral ogmante 
sansibilizasyon ak aksè a sèvis sante konpòtmantal granmoun aje yo bezwen pou yo 
rete an sante ak angaje nan kominote yo, epi sipòte angajman fèm Gouvènè a pran pou 
l rann New York vinn premye eta nan peyi a ki favorab a granmoun aje yo”.  
  
Yo te kreye Biwo Prevansyon Swisid (Suicide Prevention Office, SPO) nan OMH la an 
2014 pou kowòdone tout aktivite sou prevansyon swisid OMH patwone yo. SPO te 
finanse Sant Prevansyon Swisid New York la tou, kap ofri sesyon edikasyonèl ak 
fòmasyon pou moun, ajans, ak lekòl ak gwoup kominotè yo pou ogmante 
sansibilizasyon epi redwi ensidans swisid la nan New York. Gen plis enfòmasyon ki 
disponib sou entènèt nan: www.omh.ny.gov/omhweb/suicide_prevention.  

